
He ngohe aromatawai ā-roto Hauora 3.5B v1 mō te Paerewa Paetae 91815
TĀ TE KAIAKO WHĀRANGI

Ngohe Aromatawai: Houhou i te rongo
	Paerewa Paetae Hauora 91815: Te āta tātari i ngā āhuatanga o te taukumekume hei para huarahi e pai ake ai ngā hononga tāngata
Aronga: Hauora 3.5B v1
Whiwhinga: 5



Te Horopaki
Ko tāu mahi he tuhi pūrongo e arotake ana i te whaihua o ngā rautaki houhou i te rongo e whāia ana i Aotearoa i tēnei wā hei rongoā i ētahi momo taukumekume e ara ake ana.
Me tautohu, me rangahau e koe tētahi take e whai tikanga ana ki a koe, he take i ara ake ai he taukumekume. 
Māu anō e kimi ngā rauemi me ngā kōrero e tika ana hei tautoko i tō arotakenga. Kāore ō rangahautanga ake e aromatawaingia, engari me whakamahi tonu ō rangahautanga hei tuhi i tō pūrongo. Ko te pūrongo te mea ka aromatawaingia. 
Ka aromatawaingia te pūrongo ka takoto i a koe i runga i te hōhonu o tō tātari i te whaihua o ngā rautaki houhou i te rongo e toru e hāngai ana ki tō take, ngā pānga ki te oranga o ngā tāngata e tino rongo ana i te pāpātanga mai o te taukumekume, tae atu ki te kounga me te hāngai o ngā taunakitanga ka tīkina e koe hei tautoko i ō whakaaro.
Kei wareware, me āta whakarite te roanga o te wā e tutuki pai ai ngā mahi katoa mō tēnei aromatawai.


Hei Mahi
Me tuhi pūrongo e arotake ana i te whaihua o ētahi rautaki houhou i te rongo e toru e hāngai ana ki tō take, e whakamahia ana hoki i Aotearoa i tēnei wā hei rongoā i ngā momo taukumekume e ara ake ana.
Kia whai wāhi ngā tirohanga maha me ngā āhuatanga maha ki tō pūrongo. Hei tauira, whakaarohia ake ēnei: 
· Ngā āhuatanga e tutū ai te puehu, e ara ake ai he taukumekume, me te pānga ki ētahi momo rōpū rerekē (hei tauira, ngā rōpū ā-iwi, ngā rōpū rangatahi, ngā mātua, ngā pakeke, ngā wāhine, ngā takatāpui, ngā whānau, ngā hapū, ngā iwi).
· Ngā titiro tauaro e ara ake ai he raruraru, he taukumekume, me ngā take i rerekē ai te titiro a tēnā, a tēnā (arā, ko te rerekē o ngā uara me ngā whakapono o ngā tāngata takitahi me ngā rōpū).
· Ngā pānga o te taukumekume ki te oranga o ērā e tino rongo ana i te pāpātanga mai o te taukumekume, ērā e āta hono ana ki a rātou, me te oranga anō o te hapori whānui, o te porihanga whānui.
· Ngā rautaki e whiria ai he taura whakawhanaunga, ōna pānga papai ki te oranga o te whānau, o te hapū, o te iwi, me te whai whakaaro anō ki ngā ariā hauora tūāpapa (hauora, tikanga, kawa, pono, tika, waiaro, uara, ngā tirohanga tōrangapū, ohanga, pāpori, ahurea, te whanaungatanga, te iwitanga, me te whakatairangatanga o te hauora).
· Ngā rautaki houhou i te rongo, tae atu ki ngā pānga kikino me ngā pānga papai. Anei ētahi tauira o te rautaki houhou i te rongo: 
· te hui whakatika (hei tauira, hei whiri anō i te muka tangata kua kino, kua motu)
· te takawaenga
· te mahi kia whaihua ake te whakawhiti kōrero
· te āta whakapāha.

· Te aro tōkeke ki ngā titiro tauaro, ki ngā whakaaro taupapatu i ara ake ai te raruraru, me ngā rautaki e kitea ai he huarahi anga whakamua i runga i te ngākau pai.

	Taunakitanga mō te Paetae
	Taunakitanga mō te Kaiaka

	Ka whakamārama i:
· ngā tirohanga rerekē ki ngā taukumekume, me ngā take e puta ake ai he tirohanga rerekē   
· ngā āhuatanga ka pā atu ki te hauora o ngā tāngata e taukumekume ana, te hauora o ō rātou hoa, me te porihanga.
· Ka tautohu i ngā rautaki e pai ake ai ngā hononga tāngata.

Hei tauira:
Kua whakamāramahia e te ākonga te whaihua o ngā rautaki houhou i te rongo e toru hei huarahi whakatika i tētahi taukumekume.
Kua whakamāramahia hoki te pānga o aua rautaki ki te oranga o ngā tāngata e tino rongo ana i te pāpātanga mai o te taukumekume.
Kua taunakihia ngā whakaaro.

	Ka whakaputa whakaaro hei: 
· tautoko, hei whakahē rānei i ngā tirohanga rerekē ki ngā taukumekume 
· tautoko i ngā ariā hauora pērā i te tikanga, te kawa, te pono, te tika, te waiaro, te uara, te tōrangapū, te ohanga, te porihanga, te ahurea, te whanaungatanga, te mana tangata.

Hei tauira:
Kua matapakia e te ākonga te whaihua o ngā rautaki houhou i te rongo e toru hei huarahi whakatika i tētahi taukumekume.
Kua matapakia hoki te pānga o aua rautaki ki te oranga o ngā tāngata e tino rongo ana i te pāpātanga mai o te taukumekume.
Kua āta taunakihia ngā whakaaro.

	· Ka āta wetewete i ngā tirohanga rerekē ka whai wāhi mai ki ngā taukumekume me ngā pūtake i rerekē ai tētahi i tētahi.
· Ka tūhono i ngā painga o ngā hononga tāngata ki te hauora o te whānau, te hapū me te iwi.

Hei tauira:
Kua āta tātarihia e te ākonga te whaihua o ngā rautaki houhou i te rongo e toru hei huarahi whakatika i tētahi taukumekume.
Kua āta tātarihia hoki te pānga o aua rautaki ki te oranga o ngā tāngata e tino rongo ana i te pāpātanga mai o te taukumekume.
He nanakia te whakamahi i ngā taunakitanga hei tautoko i ngā whakaaro.




© Crown 2000
16


© Te Karauna 2018		Whārangi 3 o 3
